Татар теле һәм әдәбияты укытучыларының регионара семинар- киңәшмәсендә үткәрелгән фестиваль

И кардәшләр, кул тотышып алга барыйк!

Максат.

I. Укучылар өчен.

1. Халкыбызның рухи мирасы турындагы кыйммәтләрне укучылар аңына тагын да тирәнрәк сеңдерү.

2. Мәгрифәтче язучылар, якташ әдипләребез иҗатының  халык педагогикасына нигезләнгән булуын күрсәтү.

3. Әдәби телдә сәнгатьле сөйләү күнекмәләрен камилләштерү.

4. Туган телебезгә, мәдәниятебезгә, гореф-гадәтләребезгә, күркәм йолаларыбызга, тарихи үткән юлыбызга, туган ягыбызга, күренекле якташларыбызга хөрмәт, милли үзаң тәрбияләү.

II. Безнең регионга керүче районнардан (Чувашия һәм Уляновск өлкәсе) чакырылган кунаклар – татар теле һәм әдәбияты укытучылары өчен.

1. Мәктәптә халык педагогикасын кулланып эшләүнең отышлы алымнарын һәм милли үзаң тәрбияләү өлкәсендә ирешелгән уңышларны күрсәтү.

2. Алдынгы педагогик тәҗрибәне пропагандалау.

Җиһазлау.

Мәгрифәтчеләрнең, якташларыбызның портретлары, китапларыннан күргәзмә; укучыларның нәсел агачлары; стена газеталары; видео, аудиомагнитофон, компютер, баян;укытучыларның эш тәҗрибәсен һәм укучылар иҗатын яктырткан күргәзмә; Ш.Мәрҗани, Г.Тукай, якташ шагыйребез Рафаил Сираҗи сүзләре плакат итеп язып эленә:

Үткәнен белмәгән халыкның киләчәге юк.





Ш.Мәрҗани. 

И кардәшләр, кул тотышып алга барыйк!

Халык зур ул, көчле ул, дәртле ул, 

Моңлы ул, әдип ул, шагыйрь ул.

Сөй гомерне, сөй халыкны, сөй халыкның дөнясын!





Г. Тукай.






Җирне сөеп, калдырып матур бизәк, 

Үтә алу узган юлларны бизәп  –  

Шул түгелме җирдә яшәү мәгънәсе,

 Шул түгелме безнең таяныр үзәк!




Рафаил Сираҗи.

Кичәгә “Туган як” газетасының хатлар бүлеге мөдире С. М. Шәрәпова, районыбызда яшәп иҗат итүче талантлы шагыйрь Р. Сираҗи, фронтовик шагыйрь Ш. Мөдәрриснең бертуган сеңеле С. Х. Нигъмәтуллина чакырыла.  Җырлар И.Р.Насыйбуллин уйнаган  баянга кушылып  башкарыла.

Фестиваль барышында  барлык татар теле укытучыларының да инновацион алымнар кулланып эшләү  тәҗрибәсе белән таныштырыла, укучыларының чыгышлары тыңлана; даими рәвештә видео һәм компютер экраныннан  мәктәп тормышыннан вакыйгалар, халык педагогикасын кулланып эшләү тәҗрибәләре күрсәтелеп тора.

Кунаклар сыйныф бүлмәсенә узганда, магнитофон тасмасыннан ИлСаф башкаруында “Әле дә дуслар бар әле” җыры яңгырый.

Кулларына Р.Сираҗиның шигырь җыентыкларын тотып матур итеп тезелеп баскан укучылар кунакларны “Әссәләмәгаләйкүм” җыры белән сәламлиләр.

Укытучы. Газиз милләттәшләребез! Әссәламәгаләйкүм вә рәхмәтуллаһи вә бәрәкатуһ!

Мәгрифәтчеләребез, якташларыбыз иҗаты белән тыгыз бәйләнештә халык педагогикасын кулланып эшләүнең отышлы алымнарын, милли үзаң тәрбияләү өлкәсендә ирешелгән уңышларны күрсәтү йөзеннән бәйрәм!

Укучылар.Фестиваль!

Укытучы. И Кардәшләр, кул тотышып алга барыйк!

Алып баручы укучылар халык педагогикасының килеп чыгышы тарихы,

халык педагогикасын барлау һәм үстерү өлкәсендә эшләгән мәгърифәтчеләребез турында кыскача мәгълүмат бирәләр. 

Марсель. Халык педагогикасының мең елдан артык тарихы бар. 

Гөлназ. Татар халкының Ризаэддин Фәхреддин, Каюм Насыйри, Тукай кебек халык педагогикасын алга сөрүче мәшһүр шәхесләре белән беррәттән безнең Чүпрәледән дә атаклы мәгърифәтчеләр чыккан.

Марсель. Түбән Чәке авылында туган Һади Атласи  –  тарихчы, унлап тел белгән эрудит, педагог-галим. Аның “Себер тарихы”, “Сөенбикә”, “Казан ханлыгы” дип аталган тарихи әсәрләре мәгълүм.

Гөлназ. Ш.Әхмәров Яңа Задур авылында туган. Ул Коръәнне яттан белгән, тәрҗемә итә алган. Ш.Әхмәров татар мәгрифәтен үстерүдә зур роль уйнаган. Ул “Мәктәп” журналының редакторы булган, Салих Сәйдәшевны тәрбияләп үстергән, Тукайның якын дусты булган. 

Марсель. Гариф Чокалый Иске Чокалы авылында туган мәгърифәтче, шагыйрь. 

Гөлназ. Дөньякүләм танылган тарихчы Ш.Мәрҗанинең дә нәсел җебе Чүпрәлегә килеп тоташа.   

Укытучы.
Халкыбызның рухи мирасы дигәндә, без иң элек үзебезнең нәселебез, Чүпрәлебез тарихы, гореф-гадәтләре турында белергә тиеш.

Мәктәбебез 105 ел буе укыту-тәрбия эшләрендә халык педагогикасын да уңышлы кулланып эшли

(11 В сыйныфы укучысы Г.Садыйкова  “Мәктәп  –  белем учагы”исемле җыр башкара.)

Укытучы. Мәгариф өлкәсендә милли төбәк компонентын куллану турында сүз чыкканчы ук инде, без, беренчеләрдән булып, җирле материаллар тупладык, альбомнар төзедек, “Шушы яктан, шушы туфрактан без” исемле дәрес-рекламалар, якташ язучылар иҗатына багышлап дәресләр үткәрдек. Якташыбыз, фронтовик шагыйрь Шәрәф Мөдәрриснең бертуган сеңеле Салисә апа Нигъмәтуллина белән үткәрелгән очрашу дәресе  –  шуның ачык мисалы. (Видеодан дәрес өзеге күрсәтеп алу).

Укытучы. Шулай итеп модернизациянең региональ компонент дигән темасына без әзерлекле рәвештә кереп киттек. Материалларны тагын да камилләштердек һәм “Туган ягым Чүпрәле” исемле программа төзедек. 

Электив курслар өчен программалар белән эшләү тәҗрибәсеннән укучылар чыгышы. (Җитәкчеләре А.Г. Мөстәкыймова, А.Д. Вахитова).

Технология һәм татар теле укытучылары Шамил Хасиятуллович һәм Зифа Абдулловна Таҗетдиновларның “Туган якны өйрәнү” исемле интегралләштерелгән программа белән эшләү тәҗрибәсеннән.

Укытучы. Кадерлеләрем! Без сабый  чакта үрмәләп, аннары тәпиләп йөри башлаган туган җиребез искиткеч матур! Шушы туган туфрак, шушы туган җир кайдан башлана соң?

Гүзәл. Туган җир ул без яши торган Чүпрәле авылыннан, без укый торган Иске Чүпрәле беренче урта мәктәбеннән башлана.

Марсель. Районыбызга быел 75 ел.

(10 нчы сыйныф укучысы М. Калимуллин башкаруында “Чүпрәле” җыры тыңлана).

Руслан. Районыбыз көннән-көн матурая бара!

Марсель. Хакимият башлыгы Җәүдәт Аппаувич җитәкчелегендә әйтеп бетергесез зур эшләр башкарылды.

Айгөл. Бөек Җиңүнең 60 еллыгы уңаеннан сугышта һәлак булган райондашларыбыз истәлегенә төзелгән монумент реставрацияләнде.

Руслан. Халык өчен ял паркы төзелде.

Гүзәл. Чүпрәле районыннан Бөек ватан сугышына 14 меңнән артык кеше киткән. Шулар арасында бабаларым Абдулвәли Әхсән улы Айсин һәм Хасиятулла Фәсхетдин улы Таҗетдинов та бар. Бабаларым туган ягыбызга җиңү яулап кайталар. Мин сугыш ветераннары оныгы булуым белән горурланам.

Регина. Районыбызның 128 каһарманы Сталинградны саклауда катнашкан.

Ильвира. Курск дугасында 300 дән артык якташыбыз сугышкан. 

Фидаил. 68 хатын-кыз якташыбыз яу кырында сыналган.

Инсаф. 7 меңнән артык якташыбызга туган илгә әйләнеп кайту насыйп булмаган.

Ләйсән. Бөек Ватан сугышында катнашкан биш каһарман Советлар Союзы Герое исеменә лаек булды. Алар: З.Алимов, П.Юхвитов, С.Уганин, М.Хәкимов, Н.Фазлаев.

Ралия. Җиңү таңы кайтавазы булган 60 нчы язның быелгы тантанасында фронтовик шагыйрь, партизан, “Халыклар дуслыгы” ордены кавалеры, 80гә якын китап авторы, язучы, якташыбыз Зәки Нурига бюст ачылды. Болар хакында без Зифа Абдулловна җитәкчелегендәге “Туган якны өйрәнү” түгәрәгендә беләбез.

Гүзәл. 1998 нче елдан З.Нури исемендәге район премиясе булдырылды. Безнең мәктәбебездән дә дүрт лауреат бар. Алар: директорыбыз Гүзәлия Хәсәнҗановна, укытучыларыбыз – Энҗе Әхмәтовна, Фәридә Эльмасовна һәм минем әнием  – татар теле укытучысы Зифа Абдулловна. Алкышлыйк әле үзләрен!

Инсаф. Ә Шамил Хасиятуллович җитәкчелегендәге “Туган якны өйрәнү” түгәрәгендә республикадагы, Чүпрәледәге тарихи-истәлекле объектларның макетларын һәм яндыру юлы белән бизәк төшереп мәшһүр шәхесләрнең портретларын, шулай ук аларның әсәрләренә иллюстрацияләр ясыйбыз. Алар сезнең күз алдыгызда!

(Шамил Хасиятуллович һәм Зифа Абдулловна, кулларына Кол Шәриф мәчетенең макетын тотып, “Кол Шәриф” Җырын башкаралар, кушымтага укучылар да кушыла. ) 

Ралия. Минем кулымда кадерле бабам, ягъни әниемнең әнисе Рәфәгать Низамов истәлеге  –   аның  “Туган ягым  – Чүпрәле” исемле җыентыгы. Биредә Чүпрәле турында тарихи очерклар, җырлар һәм шигырьләр бар. Шулай ук монда Чүпрәленең күренекле кешеләренә күзәтү ясалган. 

Руслан. Ә минем бабам, ягъни әниемнең әтисе Рафаил Субаев “Чүпрәле: узган еллар, үткән юллар” дигән китап язды. Минем бабам   – талантлы шагыйрь, Татарстан журналистлар берлеге әгъзасы, З.Нури исемендәге премия лауреаты. Аның яшәү девизы менә мондый:




Җирне сөеп, калдырып матур бизәк 




Үтә алу узган юлларны бизәп  – 




Шул түгелме җирдә яшәү мәгънәсе, 




Шул түгелме безнең таяныр үзәк!

Соңгы ике юлны барлык укучылар бергә әйтә һәм кулларындагы Р.Сираҗиның “Гамьле җаным” җыентыкларын кунакларга бүләк итәләр. 

Укытучы кунакларны Р.Сираҗи белән таныштыра:

Һейне, Пушкин, Жуковский, Лермонтов, Тукай кебек бөек шәхесләр шикелле Коръән-Кәрим аятьләрен шигъри юлларга салучы – Рафаил Сираҗетдин улы Субаев!(Алкышлау)

Кадерле кунаклар! Сезнең кулыгыздагы “Гамьле җаным” исемле үзенең тәүге җыентыгын шагыйрь махсус сезгә бүләккә дип алып килде.

Хөрмәтле Рафаил Сираҗиевич! Сезнең сүзләрне яшь буын кабатлый. (Укучылар Р.Сираҗи шигырләреннән өзекләр сөйлиләр)

Укытучы. Р.Сираҗиның бөтен иҗаты әхлаклылык белән сугарылган. “Чынлы чишмәләре” җырында хәтта сулар да җиргә бәхет өләшә. 

(10 нчы сыйныф укучылары “Чынлы чишмәләре” җырын башкаралар. )
Укытучы “Туган як” газетасы редакциясенең хатлар бүлеге мөдире, “Яшь бөреләр” исемле район әдәби берләшмә җитәкчесе Сания Мөбарәковна Шәрәпова белән таныштыра.


Гөлназ. “Сөенеч” түгәрәге көче белән әллә ни хәтле спектакльләр куелды. Халкыбызның бөтен гореф-гадәтләрен күз алдына китереп бастыра торган атаклы “Галиябану” спектакленнән өзек тәкъдим итәбез. (“Сөенеч” түгәрәге эше тәҗрибәсеннән “Галиябану” спектакленнән видеодан өзек күрсәтү.)

Милли үзаң түрбияләүдә зур өлеш кертүче Э.М.Яфизова җитәкчелегендәге “Өмет” бию ансамбле эше тәҗрибәсе белән таныштыру. 

Шушы ансамбль башкаруында татар халык биюе карау. 

Алып баручы укучы. З.А.Таҗетдинова “Укучылар фәнни оешмасының  әдәбият буенча секиясен җитәкли. Фәнни оешмадагы укучылар белән “Милләтенә иң тугрылыклы татар баласы” конкурсы үткәрү традициягә кереп китте. 2003  –  2004  уку елында  үткәрелгән конкурста “Милләтенә иң тугрылыклы татар баласы” исеменә  Сәгъдиев Зөлфәт лаек булды. 

(Җиңүче З.Сәгъдиевнең конкурс барышындагы чыгышы видеодан тәкъдим ителә.) 

Бер укучы үзенең нәсел агачы белән таныштыра.

Мәктәбебездә милли бәйрәмнәр; күренекле шәхесләргә, шул исәптән, якташларыбызга багышлап үткәрелгән кичәләр тәҗрибәсеннән видеодан өзек күрсәтү. 

Икетеллелекне гамәлгә ашыруда чуваш балаларына татар телен өйрәтү тәҗрибәсеннән укучылар чыгышы(җитәкчесе А.Н.Шәрәпова).

Укучыларда милли үзаң тәрбияләүдә предметара бәйләнешнең әһәмияте. Музыка укытучысы А.А.Шишкина җитәкчелегендәге хор башкаруында  “Каз канаты” тыңлана. 

Йомгак.

Китап укуның роле;

Халык педагогиикасын кулланып эшләүнең нәтиҗәләре;

Якташыбыз Р.Рәкыйпов сүзләренә “Мин яратам сине, Татарстан” җыры.                                                   (Хор җитәкчесе А.А.Ахметова)         
                                                   Миңзифа Абдулловна Таҗетдинова

                                                   Чүпрәле районы Иске Чүпрәле беренче 
                                                   урта мәктәбенең татар теле
                                                   һәм әдәбияты укытучысы
